
MINUTI

  THE CHAIRMAN (Onor. Charles Mangion):   Ngħaddu mill-ewwel għall-korrispondenza.

KORRISPONDENZA

  L-ISKRIVANA TAL-KUMITAT:  Irċevejna risposta mill-Ministeru għat-Turiżmu u Kultura dwar it-talba għal informazzjoni li kien għamel l-Onor. Noel Farrugia.   

  THE CHAIRMAN:  Irrid ngħid li din il-korrispondenza għaddiet kemm lill-Membri tal-Kumitat kif ukoll lill-Onor. Noel Farrugia u s’issa għadna qed nistennew il-kummenti ta’ l-istess Onor. Membru.  Jekk ikun hemm xi kummenti addizjonali nerġa’ nirriferixxi lil dan il-Kumitat.   Peress li ma jidhirx li hemm iktar korrispondenza nistgħu nipproċedu bl-aġenda tal-lum u nibda biex insejjaħ lill-Awditur Ġenerali sabiex jingħaqad magħna madwar il-mejda.

Is-Sur Joseph G. Galea ħa postu madwar il-mejda.

  THE CHAIRMAN:  Nistieden issa fuq il-mejda magħna lill-Perit Zammit, lill-uffiċjali min-naħa ta’ l-Uffiċċju tal-Prim Ministru u lill-uffiċjali min-naħa tal-Finanzi. 

Il-Perit Lino Zammit, il-Perit Joseph Spiteri u s-Sur Joseph Spiteri ħadu posthom madwar il-mejda.

  THE CHAIRMAN:  Jekk m’iniex sejjer żball, l-aħħar darba kien hemm xi ħadd mill-Awtorita` dwar it-Trasport li xtaq jagħmel xi presentation.  Jien nixtieq li llum nibdew biha u ngħid ukoll li ma saritx dakinhar għaliex ma kontx mgħarraf biha.  Il-Perit Zammit.

  IL-PERIT LINO ZAMMIT (Assistant Chief Executive, Malta Transport Authority):  Mr Chairman, m’hemmx għalfejn at this stage issir presentation min-naħa tagħna.  

  THE CHAIRMAN:  Mela nistgħu ngħaddu biex nibdew bil-mistoqsijiet.  Inħeġġeġ sabiex kemm jista’ jkun, il-Membri li jkunu qed jagħmlu d-domandi jevitaw il-preambolu u jagħmlu d-domanda diretta ħalli b’hekk neliċitaw ir-risposti neċessarji.  L-eżerċizzju ta’ dan il-Kumitat m’huwiex biex ngħaddu ġudizzju – għalkemm dan għandna ngħadduh ukoll - imma huwa iktar sabiex nippruvaw neliminaw in-nuqqasijiet li jista’ jkun hemm u naraw li għall-futur l-affarijiet isiru aħjar u jkollna valur aħjar għall-flus il-poplu.

Jekk tippermettuli nixtieq nibda billi nagħmel mistoqsija speċifika u nirriferi ……

  ONOR. ĊENSU GALEA (Ministru għall-Kompetittivita` u Komunikazzjoni):   Mr Chairman, qabel ma tagħmel id-domanda tiegħek, jekk ma jimpurtax nixtieq niġbidlek l-attenzjoni għal dak li staqsejt jien l-aħħar darba fejn inti kont għedtli li se tirrispondini fil-laqgħa li jmiss.  Jien kont staqsejt jekk sarux rapporti oħra simili għal dan li għandna quddiemna u jekk kienx hemm xi darba li value for money reports - fil-fatt l-Awditur kien qal li saru xi għaxra jew 11-il  rapport ta’ dan it-tip - ġew diskussi hawnhekk.  

Qed nagħmel din id-domanda għas-sempliċi raġuni li jien, kif għedt l-aħħar darba, irrid li wieħed verament jifhem x’inhu l-iskop ta’ rapporti ta’ dan it-tip u għaliex ma rridx li jsiru rapporti bħal dawn fejn kulħadd jislet minnhom il-konklużjonijiet li jkun irid jislet imbagħad jitwaddbu fuq il-mejda tal-Kamra - u apposta qed nuża l-verb “jitwaddbu” u mhux “jitqiegħdu” - u ma jiġri xejn iktar minnhom. 

Naħseb li minn dan ir-rapport għandna ħafna lezzjonijiet x’niġbdu.  

  THE CHAIRMAN:  Ministru, ngħarrfek li l-Awditur Ġenerali huwa obbligat kostituzzjonalment li jpoġġi r-rapporti tiegħu fuq il-mejda tal-Kamra u mhux jissottomettihom lil xi ministeru.  Dan joħroġ mil-liġi li qbilna fuqha ż-żewġ naħat tal-Kamra.  Jiġifieri “jitwaddab”, “jitqiegħed” jew jitpoġġa kif jitpoġġa, hija funzjoni li trid issir bilfors u malli ssir, id-dokument isir pubbliku.  

Issa bħala risposta għal dak li staqsejt int tajjeb ngħarrfek li dan il-Kumitat fl-aħħar tliet snin, fost rapporti oħra ddiskuta r-rapporti ta’ l-Awditur dwar:  L-Internal Audit Function within Government Ministries; l-iSchool Transport System li wkoll qajjem ċerti osservazzjonijiet dwaru; il-VAT Department Inspectorate Unit; u l-Primary Health Care.  Fit-tliet okkażjonijiet l-iskop kien biex dan il-Kumitat jagħti r-rakkmandazzjonijiet tiegħu lill-ministeri konċernati - lill-Finanzi u anke lill-OPM – għal titjib fil-mod kif isiru l-affarijiet.

Riċentement kellna xi ħaġa simili wkoll dwar il-Gozo General Hospital Stores.  Nista’ ngħid li it was taken to task minn dan il-Kumitat, ġie rrakkmandat x’inizjattivi ttieħdu, kellna rapport mill-permanent secretary fil-Ministeru għal Għawdex dwar l-inizjattivi li ttieħdu u eventwalment għandna l-ħsieb li fi ftit xhur oħra nerġgħu nagħmlu reassessment ta’ l-affarijiet kif qegħdin isiru.   Jiġifieri nassigurak li l-iskop ta’ dan il-Kumitat huwa wieħed pożittiv.

  ONOR. ĊENSU GALEA:  Jiġifieri kien hemm rapporti oħra ta’ dan it-tip li ġew diskussi fil-Kumitat.   Tajjeb.

  THE CHAIRMAN:  Bil-permess tal-Membri tal-Kumitat xtaqt nibda billi nagħmel mistoqsija jien.  F’paragrafu 4.32 li hemm f’paġna 50  jirriżulta li minn studju li sar mill-Awditur kien hemm varjazzjonijiet fuq xogħlijiet li jammontaw għal iktar minn 5%.   Jidher ukoll li d-Dipartiment tal-Kuntratti aċċetta dawn il-varjazzjonijiet u saru wkoll il-ħlasijiet relattivi.  Forsi wieħed jista’ jispjega ftit jekk qabel ma d-dipartiment aċċetta dawn il-variations u allura approva l-ħlasijiet, ivverifikax li huma ġustifikati u anke jekk ġewx rispettati l-financial regulations.  Safejn naf jien – għalkemm m’iniex espert fir-rigward tal-proċedura ċivili –  għalkemm wieħed jaċċetta dik il-variation, l-uffiċjal inkarigat xorta jrid iġib authorization biex isir il-ħlas.  

  IS-SUR JOSEPH SPITERI (Direttur Ġenerali fid-Dipartiment tal-Kuntratti):  Mr Chairman, il-varjazzjonijiet dejjem huma problema.   Li rrid ngħid huwa li jien personalment, u anke n-nies tiegħi, qatt ma morna narawhom personalment dawn il-varjazzjonijiet - ma jistax ikun u lanqas nifhmu – u allura rridu noqogħdu fuq dak li jikteb il-kap tad-dipartiment.  Skond ir-regolamenti, il-kap tad-dipartiment suppost li jinformana meta l-variation tkun se taqbeż il-5% tal-valur tal-kuntratt, jiġifieri jrid jantiċipa din is-sitwazzjoni u jrid jieħu l-permess tagħna qabel ma jibqa’ għaddej bix-xogħol. Din mhux dejjem tiġri u hemm raġunijiet  varji.  Jien nista’ ngħidlek li kieku kelli nimxi bil-pinna u l-klamar, ma napprovax variation waħda għaliex mhux dejjem ikun possibbli li l-project manager, l-inġinier jew il-kap tad-dipartiment jantiċipa bl-eżatt kemm se jaqbeż il-kuntratt u f’liema mument għandu jitlob il-permess. Ikun hemm każi fejn ikun hemm indikazzjonijiet ċari li l-proġett kiber, imma ….  

Issa l-approvazzjoni tal-varjazzjoni li nagħtu aħna bħala dipartiment tal-kuntratti hija sempliċement waħda amministrattiva biex ikun jista’ isir il-ħlas.  Aħna bl-ebda mod ma nkunu qegħdin ngħidu li dak ix-xogħol extra sar; dik ir-responsabbilta` tibqa’ ta’ min jiċċertifika x-xogħol.  Ma jistax ikun li aħna nidħlu f’dak il-mertu.   

  THE CHAIRMAN:  Mela qegħdin naqblu li jekk ikun hemm variation ta’ 5% mill-kuntratt irid ikollok justification.  Issa inti, Sur Spiteri, qiegħed hemm ovvjament biex tapprova jew ma tapprovax dik u inti toqgħod fuq dak li jgħidlek il-kap tad-dipartiment konċernat u l-kejl ta’ l-inġiniera tiegħu.  Ovvjament wieħed jassumi li l-kap tad-dipartiment li ma jkunx jifhem ukoll f’dawn l-affarijiet ….

  IS-SUR JOSEPH SPITERI:  Ikun hemm min jifhem.  Per eżempju, il-Perit Zammit ikun jifhem għax hu perit.  

  THE CHAIRMAN:  Mela intom toqogħdu fuq ir-rakkmandazzjoni tal-kap tad-dipartiment konċernat. Imma f’dan il-każ min irrakkmanda dawn il-varjazzjonijiet?  Jekk huwa l-Perit Zammit, allura jista’ jgħidilna kif jiġġustifika l-variations wara li t-tenders  ikunu nħadmu b’tant metikolożita`?

  IS-SUR JOSEPH SPITERI:  Qabel xejn xtaqt ngħid kelma oħra jien jekk tippermettili għax ma rrid lil ħadd jieħu l-impressjoni li aħna l-varjazzjonijiet napprovawhom as if they are nothing, far from it.   Aħna ġieli domna sena u anke sena u nofs biex approvajna varjazzjoni u nibqgħu nitolbu d-dettalji u d-drawings.  Dan jista’ jikkonfermahulek il-Perit Zammit.

 THE CHAIRMAN:  Jiġifieri inti tkun sodisfatt.  

  IS-SUR JOSEPH SPITERI:  Mela kieku se napprova Lm0.5 miljun variation qisni sempliċement qed nagħmel timbru!  Inkella niġi qisni rubber stamp.  

  THE CHAIRMAN:  Naqbel miegħek, imma aktar kmieni inti għedt li ma tifhimx u allura toqgħod fuq dak li jgħidlek il-kap tad-dipartiment.

  IS-SUR JOSEPH SPITERI:  Imma ma nifhimx fil-kejl!  Jiġifieri jekk kap ta’ dipartiment jibgħatli bill of variations li jkun maħruġ fuq il-kejl tal-periti tiegħu,  who am I to query it?   Immur inkejjel jien?  Jien naċċettah u meta noħorġu l-approvazzjoni - jiddispjaċini li ma ġibtx waħda miegħi hawnhekk - nagħmluha ċara li dik qegħdin noħorġuha sempliċement biex ikun jista’ jitħallas il-kuntrattur u bl-ebda mod m’aħna qed nerfgħu xi responsabbilta` tal-kejl.  Dik żgur li ma nistgħux nerfgħuha aħna.  Imma nerġa’ nagħmilha ċara li ma rridx li xi ħadd jieħu l-impressjoni li jien naqbad u niffirma l-varjazzjonijiet qishom  m’huma xejn.  
  THE CHAIRMAN:  U meta ddum, nippressuponi li tagħmel hekk għaliex l-informazzjoni li tkun ġiet għandek ma tkunx sodisfaċenti.

  IS-SUR JOSEPH SPITERI:  Ma tkunx biżżejjed għaliex aħna għandna l-perit tekniku tagħna, il-Perit Maurice Galea, li għandu l-obbligu li fejn ikun hemm rati ġodda li ma jkunux  tendered rates  jarahom u jgħid b’liema rata jridu jħallsu lill-kuntrattur tax-xogħol żejjed li jkun għamel.  Issa ġieli naqblu u ġieli l-kuntrattur ma jaqbilx u jitlob  additional drawings,  eċċ. eċċ.  pero` ix-xogħol irid jibqa’ sejjer.  Ma jistax ikun li jekk ikun hemm gandott miftuħ fin-nofs, dan jibqa’ ma jingħalaqx għax qed jistenna l-approvazzjoni tas-Sur Spiteri!   Mhux biżżejjed ikun hawn problemi u tgergir?!  Allura x’nagħmel jien?  Nispiċċa nistenna li xi ħadd jagħtini xi daqqa fuq imnieħri?  Jiġifieri aħna ġieli napprovaw in principle  biex ix-xogħol isir, imbagħad il-quantum narawh bil-kwiet, imma ma tistax tħalli ċerti proġetti miftuħin għax id-dipartiment tal-kuntratt ma jridx japprova li dik il-biċċa xogħol extra ssir!  Kollox sew setgħet ġiet maħsuba qabel, imma ejjew ngħidu li ma ġietx maħsuba qabel, x’se nagħmel jien?  Noqgħod nimpika u ngħidlu biex il-culvert iħallih miftuħ?  

  THE CHAIRMAN: Sur Spiteri, nassigurak li ħadd m’hu qed iħeġġeġ biex il-proġetti jieqfu, għalkemm f’dan ir-rapport hawn imniżżel li kien hemm ukoll overrun  ta’ ħinijiet li ma nafx min hu responsabbli għalihom. 

  IS-SUR JOSEPH SPITERI:  Aħseb u ara kieku nkompli nżommhom jien!  Kieku qatt ma jispiċċaw.

  THE CHAIRMAN:  Sur Spiteri, ħadd m’hu qed jgħid biex xi ħadd iżomm lil xi ħadd.  Aħna qegħdin ngħidu li hawnhekk għandna rapport fejn qed jgħid li f’ċerti affarijiet qisu li ma kienx hemm due diligence u issa inti qiegħed tagħti spjegazzjoni – u dak huwa li rridu aħna.  Issa jien nitlob ukoll lill-Awditur jgħidilna għaliex esprima li ma kienx sodisfatt b’din l-ispjegazzjoni.  Jien naħseb li inti tajtu l-istess spjegazzjoni li qed tagħti lilna.  

  IS-SUR JOSEPH SPITERI:  Din toħroġ mill-file  ukoll?

  THE CHAIRMAN:  Qed nitlob lilu jispjegaha.  

  IS-SUR JOSEPH G. GALEA (Awditur Ġenerali): Ma naħsibx li hemm xi nżidu ma’ dak li hemm imniżżel f’paġna 50 paragrafi  4.32 (a) (b) (c) u (d) u 4.33 fejn qed ngħidu li hemm ċerti obbligazzjonijiet li jridu jkunu hemm u dawk l-obbligazzjonijiet bl-approval b’kollox, kif qed jispjega d-direttur, ingħataw.  Dan huwa stat ta’ fatt.

  ONOR. ROBERT ARRIGO:  Għal min ikun qed jaqra r-rapport l-ewwel darba jinnota li dak li spjega s-Sur Spiteri m’huwiex indikat.  

  IS-SUR JOSEPH SPITERI: Sfortunatament fejn jidħol id-Dipartiment tal-Kuntratti hemm affarijiet fir-rapport li mhumiex ċari biżżejjed.  Jissemmew ċerti  delays min-naħa tagħna li r-rapport, bir-rispett kollu, ma jgħidx għaliex saru.  Jissemma, per eżempju, li domna 60 ġurnata biex ħriġna letter of acceptance.  Allura taħseb  li żammejt il-file fuq żaqqi jien? Ma naħsibx.  Jew weħel il-Finanzi għaliex ma kienx hemm flus, jew inqalgħet xi biċċa kwestjoni mad-dipartiment. Jien kapaċi nġib il-file ta’ kull każ hawnhekk u ngħid ir-raġuni għal kull darba li domna biex ħriġna letter of acceptance.  Żgur li jkun hemm raġuni għalfejn file ikun dam 100 ġurnata għaliex jien file ġurnata jdum quddiemi u jimxi.  Bilfors li jkun hemm raġuni amministrattiva jew legali.  Ġieli bgħatt file lill-Finanzi għall-flus u dam tliet xhur biex jiġi lura, Mr Chairman.

  THE CHAIRMAN:  Kollox sew, imma l-variations  li qed jallega għalihom…

  IS-SUR JOSEPH SPITERI:  Imma jien mhux fuq variations qed nitkellem issa.

  THE CHAIRMAN:  Imma jien se nerġa’ mmur lura fuq il-variations.  Jiġifieri inti qed tgħid li l-variations li jissemmew fir-rapport ta’ l-Awditur huma kollha ġustifikati?

  IS-SUR JOSEPH SPITERI:  Le, mhux hekk qed ngħid jien.  Jien m’għedtx li huma ġustifikati; jien għedt li once li l-kap tad-dipartiment jgħid li hemm bżonn il-variations u jerfa’ ir-responsabbilta` għalihom u jagħti r-raġunijiet għafejn għandhom isiru …  Li nagħmel jien hu li wara li nara kollox mil-limitazzjonijiet tal-kamra tiegħi fejn inkun jien, napprova li jsir il-ħlas, imma r-responsabbilta` jekk kenux essenzjali biex il-proġett isir tibqa’ ta’ min għamilhom u min ordnahom mhux tiegħi.  Il-punt tiegħi huwa li ma tistax twaqqafhom.  

  THE CHAIRMAN:  Qed nifhmek u ħadd m’hu qed jgħid li għandek twaqqafhom.  Jiġifieri int qed tgħid li min-naħa tiegħek bħala direttur tal-kuntratti, meta inti approvajt  you were satisfied  li bir-rapport li rċevejt mid-dipartiment konċernat all the necessary diligence was undertaken.

  IS-SUR JOSEPH SPITERI:  U rajt ukoll il-kejl u ċ-ċertifikazzjoni tax-xogħol għax  inkella m’hemmx ċans li napprovah.  

  ONOR. ĊENSU GALEA:  Mr Chairman, kulmin xi darba amministra xi ħaġa jaf li jista’ ikun hemm miljun raġuni għaliex ikun hemm variations.  Jiena naqsam il-variations f’żewġ tipi; dawk li huma marbutin ma’ żieda fil-kwantitajiet, jiġifieri tkun ħsibt li se jkollok 1,000 metru u fil-fatt spiċċajt b’1,100 metru jew 1,200 metru u allura f’dak il-każ għandek il-prezz li huwa diġa` stabbilit fit-tender u dak li jkun irid jiġi ġustifikat ikun jekk fil-fatt hemmx 1,200 metru meta mqabbel ma’ l-1,000 metru li kien hemm fit-tender, u l-variations li jirriżultaw mill-fatt li ċertu xogħol lanqas biss ikun maħsub fit-tender oriġinali u allura lanqas biss ikun hemm unit price għalih.  Kieku kelli nagħti daqqa t’għajn b’mod ġenerali lejn it-tipi ta’ varjazzjonijiet, inkun korrett jekk ngħid li fil-parti l-kbira tagħhom huma riżultat ta’ żieda fil-kwantitajiet u mhux ta’ bidla fl-items?  

  IS-SUR JOSEPH SPITERI:  Ikolli ngħidlek li s-sitwazzjoni qiegħda nofs u nofs, fis-sens li meta jkun hemm żieda fil-kwantitajiet …   Ħafna drabi, per eżempju, nibdew nasfaltaw triq imbagħad insibu li jekk ma nagħmlux it-triq  ta’ maġembha se jkollna qassata u allura niddeċiedu dak il-ħin stess li nasfaltawha wkoll.  Ġieli jkun hemm ukoll pressure mill-pubbliku għax jgħidulna “għamiltu din issa mhux se tagħmlu tagħna?”.  Imbagħad ikun hemm każi oħra fejn forsi meta tkun ħarġet l-offerta kellhom jaħsbu biex issir culvert u ma kienx fit-tender imbagħad isir wara li toħroġ l-offerta għax jirriżulta li hemm bżonnu.  Jiġifieri r-risposta għad-domanda tal-Ministru Galea hija nofs u nofs.  

  ONOR. ĊENSU GALEA:  Jien ma nżommx record ta’ kulma jiġri, fil-fatt lanqas biss jiġu għandi!  

  IS-SUR JOSEPH SPITERI:  U lanqas jien.  Allaħares kelli niftakar il-variations kollha li approvajt!

  THE CHAIRMAN:  L-Onor. Buhagiar.

  ONOR. CHARLES BUHAGIAR:  Ħafna drabi meta jkun hemm delays biex jispiċċa x-xogħol, waħda mir-raġunijiet li jġib il-kuntrattur tkun dejjem li ma tħallasx u allura jieqaf mix-xogħol.  Sur Spitieri, ma nafx jekk din tirrigwardjax lilek jew lill-Perit Zammit.

  IS-SUR JOSEPH SPITERI:  Naħseb li tirrigwardja lit-tnejn.  Meta jien niġi biex inwaħħal multa, jista’ jgħid kulħadd li jrid, għaliex jien dejjem nieħu in konsiderazzjoni jekk il-kuntrattur ikunx dam biex tħallas għax f’dak il-każ ikun qed jiffinanzja l-proġett minn butu.  Meta kuntrattur ikollu jieħu Lm200,000 u jdum biex jitħallas, x’qed tippretendu li jagħmel? Jagħmilha minn butu t-triq?  Dak mhux qed isofri diġa` financial loss?  U allura barra dik terġa’ twaħħlu xi multa ta’ barra minn din id-dinja?   Jien il-kuxjenza tiegħi tgħidli biex inżomm bilanċ u dejjem hekk għamilt.  

  ONOR. CHARLES BUHAGIAR:  Imma meta jiġri hekk, jiġifieri l-kuntrattur jgħid li mhux se jkompli għax mhux qed jitħallas, minn fejn tkun ġejja?  

  IS-SUR JOSEPH SPITERI:  Ftit kellna każijiet bħal dawn.

  ONOR. CHARLES BUHAGIAR:  Le, kien hemm ħafna każijiet.  F’ħafna mit-toroq li damu dawn l-aħħar snin, il-kuntrattur dejjem ikkwota din ir-raġuni.  Issa jekk għandux raġun jew le hija kwestjoni differenti.  Forsi l-Perit Zammit jista’ jispjega aħjar.  

  IL-PERIT LINO ZAMMIT:  Naħseb li hawnhekk ikolli naqbel mas-Sur Spiteri u ngħid li f’dawn l-aħħar snin - u m’iniex qed ngħid din l-aħħar sena jew sentejn imma naħseb fuq kors ta’ sitta, seba’ snin -  il-kuntratturi ma kienx qed ikollhom pagamenti b’lura.  Kien hemm mument meta fl-1996 kellna over commitments u kien hemm id-diffikulta` li kellhom jiġu staggered il-pagamenti, imma bil-kontrolli li ddaħħlu dakinhar, segwenti għar-rapport ta’ l-Awditur, il-pagamenti kienu qegħdin isiru regolarissimi u anke llum.  Kultant ikollna problemi fejn niġu ffaċċjati b’ċirkostanzi fejn qed ikollna flus fil-vot li rridu nonfqu biex inlaħħqu mal-progress tax-xogħol u m’hemmx progress on site li jiġġustifika l-pagament.  

  ONOR. CHARLES BUHAGIAR:  Għaliex sa riċentement għadek issib kuntratturi li biex jiġġustiifikaw id-delays jgħidu li mhux qed jitħallsu mill-gvern?  Jiġifieri din ir-raġuni m’hijiex ġusta?  Jekk inhu hekk meta jgħiduha darb’oħra ngħidulhom li qegħdin jigdbu! 

  IL-PERIT LINO ZAMMIT:  Trid tara l-każ għalxiex ikunu qegħdin jirriferu.  Jista’ jagħti l-każ li l-kuntrattur ikun għamel xogħol li ma jkunx aċċettabbli u allura ma setax jitħallas.  Kien hemm każi fejn ix-xogħol kellu jerġa’ jinqala’ għax ma kienx aċċettabbli.

  ONOR. CHARLES BUHAGIAR:  Jiġifieri meta jużaw din it-tip ta’ raġuni jista’ jagħti l-każ li jużawha biex jiġġustifikaw l-attitudni tagħhom għax damu u fil-verita` hemm raġuni għaliex ma jkunux tħallsu?  Forsi x-xogħol ma jkunx ċertifikat minħabba li ma jkunx sar tajjeb biżżejjed.

  IL-PERIT LINO ZAMMIT:  Mhux darba jew tnejn li sena wara l-oħra naslu fl-aħħar tas-sena u l-kuntratturi jkunu għadhom lanqas ippreżentaw kontijiet.  Ħafna drabi jaqgħalna x-xogħol fl-aħħar tas-sena għax jiġu kollha bil-kontijiet dak il-ħin.  Mhux darba ġralna li jkun hemm cash flow baxx matul is-sena għax il-kuntratturi ma jkunux qegħdin itellgħu x-xogħol.  

  ONOR. CHARLES BUHAGIAR:  Li qed tgħid inti, Perit Zammit, huwa li meta kuntrattur iġib bħala raġuni li x-xogħol waqa’ lura għaliex ma tħallasx, ma tkunx raġuni valida.  

  IL-PERIT LINO ZAMMIT:  Jien qed ngħid li l-każ irid ikun jidher sew mill-perspettivi kollha tiegħu; jista’ ikun hemm ċirkostanzi fejn kuntrattur jippreżenta l-kont illum u jaħseb li l-għada se jsiru l-pagamenti.  Kif qal is-Sur Spiteri ġieli jkun hemm ċirkostanzi fejn il-kuntattur jippreżenta l-variations dak il-ħin fuq il-claim u allura f’dawk iċ-ċirkostanzi bilfors irridu mmorru għand il-kuntratti qabel ma nkunu nistgħu nħallsuhom.  Kif jaf kulmin qiegħed f’din il-professjoni, il-kuntrattur jipprova jagħmel dawn il-claims biex jiġġustifika l-bdil ta’ l-items li jkollu fit-tender,  u aħna jkollna ħafna inkwiet at that stage biex nikkonvinċuh li variations ma kienx hemm.  Meta mbagħad niġu daharna mal-ħajt u jkollna mmorru għand is-Sur Spiteri – u aħna nippruvaw innaqqsu dawn iċ-ċirkostanzi kemm jista’ ikun - ikunu jridu jiġu jarawhom it-technical representative tal-kumitat tal-kuntratti u ċ-chances huma li jkun hemm support lejn id-dipartiment li jkun żamm lura milli jagħmel ċerti pagamenti.  

  ONOR. CHARLES BUAHGIAR:  Fir-realta` ikun hemm ħafna variations għax jekk tħares lejn ir-rapport ta’ l-Awditur li għandna quddiemna tara li kien hemm overspending fuq ..

  IL-PERIT LINO ZAMMIT:  Ħafna mill-overspending li kien hemm kienu każijiet fejn, per eżempju, żdiedu toroq.  Ikun hemm lokalitajiet fejn litteralment joħorġu n-nies jgħidulek li t-triq trid issir u ma jkunx hemm way out kif tikkonvinċihom li se terġa’ tmur tkompli wara.  Ikun hemm ħafna pressure u nkwiet min-nies tal-post li jkunu jridu jagħmlu dawn l-affarijiet.  

  ONOR. CHARLES BUHAGIAR:  Ir-rapport ta’ l-Awditur jgħid li hemm diversi kuntratturi li damu ħafna ma spiċċaw ix-xogħlijiet tagħhom.  Id-Direttorat tat-Toroq jew id-Dipartiment tal-Kuntratti għandu xi sistema kif meta jkollok kuntratturi li ripetutament jaqgħu lura fix-xogħol tagħhom u ma jlestux jiġu blacklisted jew b’xi mod meta jiġu biex jieħdu kuntratti ġodda ….?  Għax hemm kuntratturi li jkunu waqgħu lura fix-xogħlijiet li jkunu għamlu, jittenderjaw għal xogħlijiet ġodda, jittieħdu xogħlijiet ġodda u jerġgħu jaqgħu lura fuq ix-xogħlijiet ġodda.  Dan ma jistax jibqa’ sejjer.  Jien naħseb li wasalna fi żmien li meta jiġi awarded kuntratt irrid nagħtu kas ta’ l-esperjenza li għandu l-kuntrattur.  Jekk għandek esperjenza ta’ kuntrattur li ma tantx hija tajba naħseb wieħed irid jeħodha in konsiderazzjoni.  Ma nafx jekk id-dipartiment jagħmilhiex din.  

  IL-PERIT LINO ZAMMIT:  Bħala prassi ma nistax ngħid li hemm.  Jeżistu ċirkostanzi remoti meta tinzerta xi kuntrattur li tkun taf addirittura 100% li m’huwiex attrezzat biex jagħmel dak ix-xogħol, u bosta drabi l-prezzijiet li jitfa’ tant ikunu taħt l-istima li juru ċar li hemm xi ħaġa li m’hijiex tinkwadra, u f’dak il-każ ġieli bagħtna għalih biex jiġi ntervistat u huwa stess lanqas jagħtina risposta, jiġifieri jagħżel li ma jibqax ikompli.  Dawn huma każijiet remoti, jiġifieri mhux li hemm xi policy at this stage min-naħa tad-Direttorat tat-Toroq li hemm xi kuntrattur li huwa blacklisted.

  ONOR. CHARLES BUHAGIAR:  Jiġifieri anke jekk hemm kuntrattur li waqqa’ lid-dipartiment u lill-gvern għaċ-ċajt għaliex tant dam biex ilesti triq u jerġa’ japplika u jirbaħ tender, trid tagħtihielu xorta.  

  IL-PERIT LINO ZAMMIT:  Bir-regolamenti kif inhuma llum, speċjalment li għad m’għandniex il-classification tal-kuntratturi, ma jkollniex legal argument qawwi biex ngħidu li m’għandux jieħu x-xogħol.

  ONOR. CHARLES BUHAGIAR:  U għandi nifhem li d-Dipartiment tal-Kuntratti joqgħod fuq il-pariri tiegħek?

  IS-SUR JOSEPH SPITERI:  Xi żmien ilu kien hemm sistema li kuntrattur isir blacklisted u niċċirkolawlu ismu ma’ kulħadd.  Jiġifieri dan jagħmel dnub darba u jibqa’ fl-infern għall-eternita`.  Jien neħħejtha dik għax inħoss li kuntrattur tista’ tiġih sena ħażina; seta’ kien daqsxejn marid jew seta’ kellu inkwiet fil-familja jew affarijiet oħra.  Jien dik li niċċirkola l-isem ta’ l-individwu u ngħid li huwa blacklisted ma naqbilx magħha  u m’għamilthiex.  Min-naħa l-oħra naħseb li kieku kelli nagħmel blacklisting ta’ kulmin waqa’ lura m’għandniex kuntrattur wieħed hawn Malta li jista’ jagħmel ix-xogħol.  

  ONOR. CHARLES BUHAGIAR:  Jien m’iniex qed ngħid li kull kuntrattur li jaqa’ lura ma nagħtuhx aktar xogħol għax inkella ħadd ma jaħdem hawn Malta, żgur.  Il-punt huwa li jekk għandek kuntrattur jew kuntratturi li ripetutament qed jaqgħu lura and they don’t provide the service fiż-żmien stipulat li suppost qed jagħtu, u forsi anke l-kwalita` ta’ xogħol m’hijiex tajba biżżejjed …  Id-dipartiment mid-dehra huwa helpless li b’xi mod jipprova jara kif idur magħha f’każ li dan il-kuntrattur jerġa’ jirbaħ xi tender kbira.  Qed nifhem tajjeb jiena?  Hekk hu fil-fatt?

  IL-PERIT LINO ZAMMIT:  Din hija diffikulta` reali u ċ-ċirkostanzi li jwassluna forsi jkunu li meta jkollna tenders ta’ ċerta entita`, fit-tellieqa jkun hemm inqas kuntratturi u forsi bejniethom ikun hemm kuntrattur li għandu aktar riżorsi biex iwettaq ix-xogħol minn ħaddieħor.

  THE CHAIRMAN:  Il-Ministru Mugliett.

  ONOR. JESMOND MUGLIETT (Ministru għall-Iżvilupp Urban u Toroq):  Din hija xi ħaġa li nħossuha u napprezzawha u fil-fatt kemm il-ministeru responsabbli mix-xogħlijiet kif ukoll id-Direttorat tat-Toroq kienu qed jaħdmu fuq sistema ta’ klassifikazzjoni tal-kuntratturi, fil-fatt qed naraw liema format minnhom hija l-aħjar għax hemm apprezzament li hemm bżonn ta’ sistema ta’ dan it-tip.  

  THE CHAIRMAN:  Il-Ministru Galea.

  ONOR. ĊENSU GALEA:  Sur Spiteri, naħseb li inti aware mill-fatt li għal numru sostanzjali ta’ snin, iktar milli ma ridtx tagħmel blacklisting, kien impossibbli li jsir blacklisting for the simple reason li meta l-kuntratturi kollha tat-toroq kienu kuntrattur wieħed għaliex kienu r-roads group ...  Għax jien nixtieq niċċara punt li fl-opinjoni tiegħi rilevanti ħafna.  Għal numru ta’ snin qabel l-1998, meta mbagħad inqatgħet id-deċiżjoni mill-fair trading commission, konna f’sitwazzjoni fejn fil-prattika kellna kuntrattur wieħed li kien ir-roads group Ii kien jiġbor fih il-kuntratturi kollha tat-toroq.  U fil-fatt dak iż-żmien kien impossibbli għalik bħala direttur tal-kuntratti li tagħmel blacklisting.  

Eventwalment safejn niftakar jien kien hemm ċirkostanzi fejn l-ewwel id-dipartiment tat-toroq, imbagħad eventwalment anke d-Direttorat tat-Toroq għamel rakkmandazzjonijiet biex xi kuntratturi jew kuntrattur partikolari ma jingħatax ix-xogħol on the basis of the previous performance, anke kultant meta kien bħala parti mir-roads group li kien kuntrattur wieħed, u fil-fatt dik ir-rakkmandazzjoni ma ġietx milqugħa.  Xtaqt issa nitkellem dwar xi ħaġa oħra li hija mportanti.

Saret rifirenza kemm fir-rapport li għandna quddiemna kif ukoll mill-Onor. Buhagiar ftit tal-ħin ilu, rigward l-“overspending”.  Jiena għalija t-terminoloġija overspending tfisser tonfoq iktar milli suppost tonfoq.  Jiena nixtieq li jew id-Direttur tal-Kuntratti jew inkella l-Awditur jiċċarawli jekk fil-fatt kienx overspending fis-sens li nfaqna iktar milli suppost infaqna jew inkella kienx każ li kien hemm tender ta’ valur ta’ Lm0.25 miljun li eventwalment imbagħad meta sar ix-xogħol finali intnefaq fuqha, b’mod ġustifikat, Lm300,000 jew inkella iktar.  Dan jagħmel differenza enormi fil-mod ta’ kif iħarsu lejn l-affarijiet in-nies.  Fil-vokabularju tiegħi, overspending tfisser infaqt iktar milli suppost fuq l-istess ħaġa.  Jiġifieri dwar din nixtieq li jkun hemm kjarifika pjuttost ċara.  

Għar-rigward tal-kuntratturi nista’ ngħid li mhux l-ewwel darba jew tnejn li waslet għandi li l-kuntratturi qed jilmentaw li ma tħallsux, pero` meta mbagħad tidħol fid-dettall issib - u nixtieq li l-Perit Zammit jikkonferma jew le - li ħafna drabi iktar milli l-kuntrattur ma jkunx tħallas, id-dipartiment jew l-awtorita` ikunu għadhom qed jintennew mill-kuntrattur li jippreżenta numru ta’ ċertifikazzjonijiet u kultant anke l-kont proprju.

Diversi drabi kien hemm ukoll litigazzjonijiet – forsi l-Perit Zammit jipprova jispjega xi każi - fejn il-kuntrattur jallega li d-dipartiment qiegħed jiddiskrimina jew qed jaqbad miegħu, meta fil-fatt kulma jkun qed jagħmel id-dipartiment ikun li jara li jkollu riżultat ta’ testijiet li jkun għamel l-istess dipartiment u mbagħad jara jekk jilħaqx l-istandards jew le u jekk ma jilħaqhomx naturalment ma jitħallasx.  

Għal mument dawk huma l-affarijiet li xtaqt li jiġu ċċarati, imma ta’ l-overspending nixtieq li tiġi ċċarata b’mod tajjeb għaliex diġa` fl-aħħar laqgħa tal-kumitat saret rifirenza għal domanda speċifika u ċioe` jekk kienx hemm b’xi mod riżultanza ta’ abbuż fi ħlasijiet żejda u l-Awditur iċċara dik il-pożizzjoni għalkemm nies oħrajn li m’humiex madwar il-mejda ma semgħux il-kjarifikazzjoni għax ma rajtha mkien.  Tajjeb għalhekk li wieħed jerġa’ jikkjarifika anke rigward l-overspending għaliex din hija xi ħaġa illi kieku saret, lili tinkwetani.  

  THE CHAIRMAN:  L-Awditur.

  IS-SUR JOSEPH G. GALEA:  Mr Chairman, jien nerġa’ nirripeti dak Ii għedt l-aħħar darba, ċioe` li fl-operat ta’ dan l-eżerċizzju qatt ma ltqajna ma’ xi każ fejn kien hemm xi kwalita` ta’ frodi.   Li kieku ltqajna miegħu konna neżerċitaw l-awtorita` kollha li għandna through id-dipartimenti konċernati.  

Rigward it-terminoloġija ta’ “overspending” jiddispjaċini ngħid li qegħdin nitkellmu outside the context - skużawni jekk qed inkun daqsxejn forward – għaliex jekk inħarsu lejn paġna 52 naraw li tabella 14 qed tgħid “overspend” u “underspend” u qed nagħtu tifsira li ma naħsibx li nistgħu nkunu ċari iktar minn hekk fiha.  Jekk inżid jew innaqqas mill-kliem naħseb li nkun qed niżbalja.  

F’din it-tabella għandna mniżżel hekk: “Over-spend from original contract price due to measured quantities over the estimated quantities caused by changes in quantities or methods (value excludes additional works).”.  Imbagħad hemm ukoll:  “Under-spend from original contract price due to measured quantities under the estimated quantities caused by changes in quantities or methods.”.   Mela hawnhekk qed ngħidu li l-ewwel ħarġet it-tender bil-bills of quantities b’kollox, imbagħad dik ġiet riveduta b’tali mod li kien hemm overspend ta’ 32%, imma meta ħa x-xogħol kollu kien hemm overall underspend ta’ 39%.  Hawn qed immexxu l-messaġġ li meta ħarġet it-tender ma kienx hemm biżżejjed, għal xi raġunijiet li semmejna hawnhekk, x’jistgħu jkunu l-varjazzjonijiet.  

Jekk imbagħad inħarsu lejn paġna 50, 4.13 naraw li hemm irrapportati l-“variations identified from the findings of the audit”.  Jiġifieri bl-ebda mod m’aħna qed nipprovaw nagħtu xi tort lil xi ħadd, sempliċiment qed ngħidu x’sibna u x’ġara fil-fatt.   

  ONOR. ĊENSU GALEA:  Mr Chairman, meta qegħdin nużaw it-terminoloġija ta’ overspend jew underspend qegħdin ngħidu li kien hemm valur ta’ tender ta’ “Lm x” li mbagħad sar xogħol iktar jew inqas minn dak li kien kwantifikat fit-tender proprja …    (Interruzzjonijiet)  M’huwiex eskluż għaliex hemm “due to measured quantities over the estimated quantities”.  Jiġifieri mhux xi ħadd nefaq iktar imma kien hemm xogħol iktar milli fil-fatt kien smat fit-tender. 
  THE CHAIRMAN:  Għandek ukoll “value excludes additional works”.

  ONOR. ĊENSU GALEA:  Iva, imma fejn kien hemm inqas u fejn iffrankajna ma jimpurtax,  hemmhekk no problem!   
  THE CHAIRMAN:  Ħalli nispjegawha ftit forsi toħroġ aktar ċar.  Fejn hemm overspend hemm imniżżel “value excludes additional works”.  Jiġifieri, Sur Awditur,  jien qed nifhem li meta tgħid “value excludes additional works” ma jinkludix li jkun hemm xi triq extra li trid issir.  Jekk jingħata eżempju tipiku naħseb li wieħed ikun jista’ jifhem eżatt u niċċaraw il-punt.

  ONOR. ĊENSU GALEA:  Naħseb li l-eżempju huwa ċar, Mr Chairman.

  THE CHAIRMAN:  Imma għal min hu layman forsi aħjar li jkollna eżempju prattiku.

  ONOR. ĊENSU GALEA:   Aħna qegħdin nitkellmu fuq li kellek tender għal triq waħda kif semma s-Sur Spiteri, imbagħad kien hemm extension ta’ triq oħra jew ta’ biċċa triq oħra magħha, dak huwa eskluż bil-value ta’ additional works.  
  THE CHAIRMAN:   Jimporta nagħtu l-interpretazzjoni?    

  IS-SUR JOSEPH G. GALEA:  Bil-permess tiegħek, Mr Chairman, u ta’ dan il-Kumitat xtaqt insejjaħ lill-espert li kien qed jgħinna fuq dan ir-rapport ħalli jagħti spjegazzjoni hu. 

  THE CHAIRMAN:   Aħjar ħalli nifhmu aħna wkoll.   

  IL-PERIT JOSEPH SPITERI (Konsulent ma’ l-Uffiċċju Nazzjonali tal-Verifika):  Rigward l-overspending, huwa eżatt kif qed jgħid il-Ministru Galea, jiġifieri jekk per eżempju kien hemm item ta’ excavation works u fit-tender kien smat Lm100 u ntnefqu Lm200 għaliex kien hemm kwantita` iżjed, allura ġiet Lm100 overspent.  Jekk intnefqu Lm50 għaliex kien hemm inqas xogħol milli kien antiċipat, ifisser li kien hemm Lm50 underspent.  Jiġifieri qiegħda abbinata mal-kwantita` ta’ xogħol li sar.   

  ONOR. ĊENSU GALEA:  Mr Chairman, għalija dan il-punt li qed nitkellmu dwaru huwa fundamentali.  Kif għedt l-aħħar darba, dan ir-rapport ġie wżat u abbużat diversi drabi, pero` meta jkun hemm terminoloġija ta’ overspending għalija pubblikament tkun tfisser li xi ħadd, ta’ l-istess biċċa xogħol, tħallas iżjed milli kien smat li jitħallas. Jien qed nistaqsi:  Hekk hu l-każ, jew fl-istess tender kien smat li jkun hemm 1,000 metru kubu ta’ xogħol u fil-fatt irriżulta mbagħad li kien hemm 1,500 metru kubu u allura bl-istess unit price ħallasna 50% iktar?  Jekk inhu hekk allura the terminology of overspending is totally incorrect.  “Overspending” bil-Malti tfisser “tberbiq”.  Dawn huma tip ta’ terminoloġiji li I have to make sure li jiġu ċċarati u huwa għalhekk li nsistejt li niddiskutu dan ir-rapport.   Jekk fil-fatt jirriżulta li kien hemm overspending, min suppost jerfa’ r-responsabbilta` se jerfagħha, pero` jekk m’hemmx overspending ma ngħidulux overspending imma ngħidu li x-xogħol kien imkejjel ħażin u minflok 1,000 metru rriżulta li kien hemm 5,000 metru, pero` xorta waħda tħallas bil-Lm1 kull metru daqskemm fil-fatt kien smat li jitħallas.   Naturalment minflok Lm1,000 tħallas Lm5,000 għaliex kien hemm iktar xogħol which is totally different as a terminology minn dik ta’ overspending.  Nerġa’ ngħid li overspending, bil-Malti tfisser tberbiq ta’ flus li la huma tal-ministru u lanqas tad-direttur imma huma tagħna lkoll.   

  IL-PERIT JOSEPH SPITERI:  Imma fl-ebda mument ma ried li jingħata x’jifhem li kien hemm tberbiq, fil-fatt għalhekk intużaw il-kliem “overspend” u “underspend” flimkien.  

  THE CHAIRMAN:  Mi​d-definition joħroġ ċar dak li qed jgħid il-Ministru.  Fil-fatt hemm li “… from the original contract price due to measured quantities over the estimated quantities …”.  
  ONOR. ĊENSU GALEA:  Mr Chairman, fis-sens li qed nitkellmu fuqu bħalissa, għal​-layman li ma jaf xejn x’jiġri fis-sitwazzjoni, meta jara overspend imbagħad fil-brackets (value excludes additional works) jieħu l-impressjoni li dan huwa tberbiq, li dan huwa nefqa għall-istess ħaġa imma tħallas iktar.  Sa minn meta kont tifel ili nisma’ - u naħseb li f’din il-Kamra kollha kemm aħna ilna nisimgħu - stejjer ta’ “dak” tħallas ta’ xogħol li m’għamilx.  U jien l-aħħar darba staqsejt lill-Awditur - u huwa ċċaraha - dak li rrid joħroġ ċar minn din id-diskussjoni li għandna.  Diġa` għedt  li dan ir-rapport minħabba l-mod ta’ kif kien miktub fejn enfasizza l-minuses u evita għal kollox il-pluses fil-fatt ġie wżat b’mod żbaljat.  Ma rridx li jkompli jiġi wżat b’dan il-mod fil-futur.  U għalhekk nixtieq li jkun iċċarat verament x’qegħdin nifhmu bit-terminoloġija ta’ overspending.   Naħseb li d-definizzjoni li ta l-perit hija korretta. 

  THE CHAIRMAN:  Naħseb li dan il-punt ġie kkjarifikat.   Imma in line ma’ dan il-punt ukoll nirriferi għal paġna 51 fejn qed jingħad li r-roads department irrikkmanda variations u d-dipartiment tal-kuntratti approva dawn l-istess variations.  Fit-totalita` kien hemm Lm818,000 f’variations u dawn ġew approvati miż-żewġ dipartimenti.   Iktar ‘l isfel imbagħad hemm żewġ variations oħra ta’ Lm63,000 li kienu rrakkmandati mir-roads department imma d-director of contracts m’approvahomx.   

Sur Spiteri, fil-bidu inti tajt spjegazzjoni tajba kif tapprova u ma tapprovax il-variations u naħseb li ċertu element ta’ ġudizzju bilfors li wieħed irid ikollu.  Tista’ tgħidilna għaliex bħala director of contracts m’approvajtx dawk iż-żewġ kuntratti li hemm imsemmija u li jammontaw għal Lm63,000?

  IS-SUR JOSEPH SPITERI:  Sinċerament ngħidlek li ma niftakarhomx bl-amment.   Jekk sar il-ħlas mingħajr l-approvazzjoni tagħna sar ħażin, imma ma nafx x’inhi r-raġuni jien; irrid inġib il-files u nara.    (Interruzzjonijiet)  

  THE CHAIRMAN:  Il-Perit Zammit irid jagħti spjegazzjoni u bi dritt jien se  nagħtih il-permess jagħmilha.

  IL-PERIT LINO ZAMMIT:   Mr Chairman, fil-fatt kemm fil-proġett ta’ Ħal Far kif ukoll f’dak ta’ Ħad-Dingli l-authorizations kollha kienu ġew in place.  Niftakar li meta kien sar l-exercise min-naħa ta’ l-Awditur, il-proġett ta’ Ħal Far kien għad jonqos retentions x’jitħallsu u anke kien għad hemm court case litigations, u ovvjament meta dawn ġew settled ħarġu l-approvazzjonijiet kollha u nagħlqu.

  IS-SUR JOSEPH SPITERI:  F’waħda minnhom niftakar li kien hemm kuntrattur li għamlilna kawża, jiġifieri jista’ jkun li t-total kien approvat diġa` u ma tħallasx, u meta nqatgħet il-kawża favur il-kuntrattur tħallas.

  THE CHAIRMAN:   Sur Spitieri, inti qed tgħid li tħallas wara filwaqt li r-rapport donnu qed jimplika li l-ħlasijiet saru qabel ma kien hemm l-approval tiegħek. Dik li qed nipprova niċċara jien.     

  IS-SUR JOSEPH SPITERI:   Niddubita min jagħmilha dik.   

  THE CHAIRMAN:  Imma hekk qiegħda miktuba “payments for variations not covered by relative approval”.  Jien qed nifhem li l-pagamenti saru minn xi dipartiment mingħajr ma kien hemm l-approval tad-director of contracts.   (Interruzzjonijiet)  

  IS-SUR JOSEPH SPITERI:   Kif inhi miktuba tfisser li dawn għadhom sal-lum not covered by approval.  
  THE CHAIRMAN:   Sa dakinhar li sar ir-rapport.  

  IS-SUR JOSEPH SPITERI:   Naturalment, imma dan ir-rapport m’ilux ħafna li sar.

  THE CHAIRMAN:  Fir-rapport qed jingħad, jikkoreġini l-Awditur, li l-pagamenti saru qabel ma kien hemm l-approval tad-Director of Contracts.   Ġrat din jew ma ġratx?   

  IS-SUR JOSEPH G. GALEA:   Mr Chairman, li nista’ ngħid huwa li hawnhekk jidher, sakemm id-direttur fl-intervall għandu xi informazzjoni iktar x’jagħtina għaliex meta mar dan ir-rapport għandhom ma ġie ebda feedback biex dan jikkoreġihulna ….  

  THE CHAIRMAN:  Imma l-ħlas sar?

  IS-SUR JOSEPH G. GALEA:   Hawnhekk qed ngħidu “payments for variation works not covered” jiġifieri pagamenti saru.    Sakemm ġie lura għandna dan ir-rapport ma kellna ebda indikazzjoni li dawn l-approvals kienu ġew, pero` m’hemm xejn stramb jew straordinarju jekk forsi fl-intervall dawn ġew approvati.   

  THE CHAIRMAN:  Il-punt kollu, almenu kif qed nifhmu jien, huwa li skond il-proċedura suppost li l-ewwel ikun hemm rakkmandazzjoni mir-roads department lejn id-direttur tal-kuntratti mbagħad id-direttur tal-kuntratti, meta jkun konvint u jagħmel l-analisi tiegħu li dawk huma ġustifikati, joħroġ il-pagamenti.  Naturalment il-kuntrattur m’għandux jitħalla ma jitħallasx għax inkella tagħmel ħsara lilu u aħna ma rridu nagħmlu ħsara lil ħadd.  

Issa r-rapport qed jgħid li filwaqt li l-variations għal tmien kuntratti ġew approvati, kien hemm Lm63,000 li tħallsu mingħajr ma kien hemm l-approval.   Skond l-Awditur hekk ġara.  Forsi nisimgħu min-naħa taż-żewġ dipartimenti konċernati jekk ġarax hekk.   

  IL-PERIT LINO ZAMMIT:  Mr Chairman, l-Awditur qal li meta tana din il-lista aħna ma kkummentajniex.   Meta aħna rċevejna l-ewwel draft, din il-lista kienet twila, kien hemm ħafna items murija hekk, u aħna erġajna dorna l-files tagħna ma’ l-Uffiċċju ta’ l-Awditur u din il-lista qsaret, jiġifieri l-approvals bdew jinstabu.   

Kien hemm każ wieħed li naħseb li huwa ta’ Ħad-Dingli fejn aħna bqajna nsostnu li hemm l-approval u l-approval qiegħed fil-fatt fil-file tal-kuntratti għaliex dik il-variation ħarġet mid-Dipartiment tal-Kuntratti, imma fil-file tagħna m’hemmx kopja ta’ dik il-minuta.  Ovvjament aħna ndikajna li bis-sistema ta’ kif jaħdmu l-pagamenti tal-gvern, jiġifieri bis-sistema tad-DAS ma tistax tħallas jekk ma jkunx hemm l-approvals, għar-raġuni li meta jiġi biex joħroġ il-pagament mit-Teżor, ikun hemm awtomatikament l-approvazzjonijiet indikati fuq in-naħa tat-Teżor. Is-Sur Spiteri meta jagħmel approval ta’ variation, jiċċirkolaha lill-Uffiċċju ta’ l-Awditur u lill-uffiċċju tagħna.  Jiġifieri s-sistema ma naħsibx li tippermetti li pagament isir mingħajr ma jkun hemm il-covering approval.  

  ONOR. ĊENSU GALEA:  Mhux biex nintervjeni, pero` jien naħseb li anke min-naħa tiegħek, Sur Zammit, qed tagħmel żball f’dan il-mument li tipprova tiftakar fil-mijiet ta’ files li għandek jekk hemmx il-karta ta’ l-approval jew le.  Jien naħseb li aħjar you go back għal dan il-file u tiċċekkja jekk dan li hawn miktub min-naħa ta’ l-Awditur hux minnu jew le.  Għaliex hawnhekk qed tagħti informazzjoni lil kumitat tal-Parlament b’ċerti responsabilitajiet li m’humiex żgħar u għalhekk jekk ma tiftakarx aħjar tgħid ma niftakarx milli nagħtu ġustifikazzjoni, li mbagħad xi ħaddieħor imur jivverifikaha u jsib li m’hijiex korretta.  Naħseb li la hu ġust fuqek u mhux ġust iktar u iktar fuq il-Kumitat li jingħata ċerta informazzjoni li mhux bilfors tkun korretta.

  THE CHAIRMAN:  Jekk is-Sur Zammit jixtieq li jmur jivverifika by all means jaħgmel hekk, ħadd ma kkostrinġih biex jagħti spjegazzjoni, pero` kien qed jispjega wkoll ħaġa interessanti fuq is-sistema DAS, jiġifieri d-departmental accounting system.  Skond kif qed jispjegalna, b’din is-sistema ma jistax isir pagament jekk ma jkollokx id-double check u l-approvals kollha.  Jiġifieri naħseb li tajjeb li s-Sur Zammit ikompli jispjega fuq il-mod kif taħdem din is-sistema għax b’hekk tkun qed tingħata spjegazzjoni anke għall-pubbliku kif effettivament isiru l-pagamenti, imbagħad nikkonfermaw jekk ma kienx hemm dawk l-approvals jew le, u f’liema data ħarġu.

  IL-PERIT LINO ZAMMIT:  Mr Chairman, bir-rispett tal-Kumitat nagħmel din il-verifika li qed tagħtini direzzjoni fuqha, biss inħossni kunfidenti ngħid li ma kienx hemm pagamenti li saru bla approvazzjoni.   

  THE CHAIRMAN:  Għax is-sistema DAS kienet in place.

  IL-PERIT LINO ZAMMIT:  Kemm għax is-sistema kienet in place u kemm għax aħna konna attenti.  

  IS-SUR JOSEPH SPITERI:  Illum anke l-kuntratturi saru konxji dwar il-fatt li jekk ma jkunx hemm l-approval tagħna fuq il-variations ma jitħallsux.  Jien ili ngħidilhom biex meta jordnaw variation jitolbuha bil-miktub u jaraw li jkun hemm approvazzjoni, mhux imbagħad joqogħdu jgergru għax idumu tmien xhur jistennew biex jitħallsu.  Jekk inti tiġi għandi meta tkun diġa` lestejtha – m’iniex qed ngħid għas-Sur Zammit imma qed ngħidha in ġenerali – ... Jiġifieri l-kuntrattur qed jitgħallem ukoll.   Ridt ukoll niċċara punt li qajjem aktar kmieni l-Onor. Buhagiar, rigward il-blacklisting tal-kuntratturi.

Jiena  naħseb li kollha tafu li jekk f’Malta taqbeż l-orħos offerent, taqlagħha ġo rasek. Jien ma nistax nibda proċedura li l-orħos wieħed mhux tajjeb u naqbżu kif ġieli ssuġġerew anke  xi gazzetti, bir-rispett kollu lejhom, u li jien ma nistax inweġibhom.  Kif jista’ ikun li għax ikun l-orħos wieħed allura dejjem taqbżu?  Jiġifieri għax irħis mhux tajjeb?  Mhux veru.  Jista’ ikun l-ogħla offerta u ma tkunx tajba.  L-unika differenza hija li fil-każ ta’ l-irħis tibda b’Lm100,000 inqas u fil-każ ta’ l-ogħla tibda b’Lm100,000 iktar u l-variations xorta waħda jiġu.

Rigward ir-roads group li ġara kien li l-kuntratturi kollha saru cartel u saru kuntrattur wieħed u allura jekk inti tagħmel blacklisting lir-roads group jieqaf ix-xogħol tat-toroq kollu f’Malta.  U anke l-blacklisting m’hijiex daqshekk faċli; kull każ trid tarah għalih.

  THE CHAIRMAN:  Xtaqt nagħmel kumment żgħir fuq il-blacklisting imbagħad nagħti l-kelma lill-Onor. Buhagiar.  Jien naħseb li l-blacklisting ma jistax isir b’mod diskrezzjonali imma jrid isir fuq kriterji oġġettivi, magħrufa u aċċessibbli għal kulħadd għax inkella jekk il-blacklisting nibdew nagħmluh b’mod diskrezzjonali, naħseb li naslu għal sitwazzjoni agħar.  Imma llum m’aħniex qed niddiksutu l-blacklisting.

L-Onor. Buhagiar.

  ONOR. CHARLES BUHAGIAR:  Jekk tippermettili se nerġa’ lura għall-kuntratturi għax naħseb li din hija problema kbira fil-qasam tat-toroq.  Kien hemm żmien meta kulħadd seta’ jitfa  tender għal xogħol ta’ toroq u  fil-fatt kienet daħlet is-sistema li meta kuntrattur ikun irid jagħmel tender għax-xogħol tat-toroq ried imur l-ETC u jieħu lista ta’ l-impjegati li għandu miegħu għax kellna nies li ma jkollhom lil ħadd impjegat magħhom u japplikaw għal kuntratt ta’ Lm0.25 miljun. Jiġifieri jien naħseb li huwa tajjeb li tiddaħħal sistema serja ta’ kif wieħed ikun jista’ jaġġudika l-kuntratturi u jagħmilhielhom aktar diffiċli biex dawk li m’għandhomx l-expertise u l-equipment kemm jista’ jkun ma jkollhomx ċans daqs minn għandu.  Għax fl-aħħar mill-aħħar trid tqis li min huwa armat bl-equipment, bin-nies u bl-expertise, se jkun żvantaġġjat kontra dawk li m’għandhom xejn peress li dawn m’għandhomx overheads.  Jien naqbel ma’ dak li qal iċ-chairman jiġifieri li hemm bżonn issir sistema fuq kriterji oġġettivi ta’ kif kuntrattur jista’ jiġi evalwat meta jiġi biex jieħu tender.  

Pero` il-mistoqsija tiegħi lis-Sur Spiteri hija din:  Ġieli kien hemm każi fejn jinħarġu tenders u jkun hemm kuntrattur wieħed li jwaddab l-irħas offerta għat-tenders kollha u ma jingħatax il-kuntratti?  

  IS-SUR JOSEPH SPITERI:  Jiġifieri kuntratti għaddejjin f’daqqa?

  ONOR. CHARLES BUHAGIAR:  Per eżempju, joħorġu erba’ jew ħames lots ta’ kuntratti tat-toroq ...

  IS-SUR JOSEPH SPITERI:  U jkun l-orħos f’kollox hu u ma jingħata l-ebda waħda?

  ONOR. CHARLES BUHAGIAR:  Jew jingħata waħda biss minflok jinagħta l-ħamsa.  Għax bl-argument tiegħek dan għandu jingħata l-ħamsa għalkemm nagħmilha ċara li m’iniex qed ngħid li qed naqbel ma’ l-argument tiegħek.  

  IS-SUR JOSEPH SPITERI:  Għalhekk kull każ trid tarah għalih u tistudjah ftit.  Nagħmlu mod li ħriġt ħames sejħiet għal offerti li kollha jiswew Lm1.5 miljun jew Lm2 miljuni.  Hawn xi kuntrattur hawn Malta li tista’ tagħtih Lm10 miljun f’xogħol?  Imma mbagħad ma jfissirx li ma tagħtih xejn lanqas!  Per eżempju, wieħed jista’ jingħata żewġ tenders kbar, imma mhux ħamsa għax inkella tkun qed tgħidlu “ejja ħa ngħerqek u ħa nfarrkek!”.  Jekk qed tirriferi għal tal-protocol Taljan ngħidlek li m’għandi x’naqsam xejn magħhom.

  ONOR. CHARLES BUHAGIAR:  Qed nitkellem b’mod ġenerali.

  IS-SUR JOSEPH SPITERI:  Imma jiena fuq it-tenders tiegħi nista’ nitkellem.  Jien żgur li qatt ma kelli każ ta’ kuntrattur li kien l-orħos f’ħames kuntratti u ma ħa xejn.  Iċ-chances huma li jieħu erbgħa minn għandi u mhux ma jieħu xejn.

  ONOR. CHARLES BUHAGIAR:  Inti qed tgħid li bħala l-kap tad-dipartiment tal-kuntratti, meta jkun hemm kuntratti li joħorġu concurrently u jsir it-tendering għalihom u jkun hemm kuntrattur li jiġi l-orħos mill-ħamsa ...

  THE CHAIRMAN:  Onor. Buhagiar, niġbidlek l-attenzjoni sabiex kemm jista’ ikun il-mistoqsijiet ikunu rilevanti għar-rapport li għandna quddiemna.

  ONOR. CHARLES BUHAGIAR:  Mr Chairman, dan il-punt huwa importanti għax imbagħad b’hekk jiġu l-cost overruns.  Jiġifieri, Sur Spitieri, inti qed tgħid li fejn ikollok każi li jkun hemm ħames tenders li ħarġu f’daqqa u jkun hemm kuntrattur li waddab il-ħamsa li kienu l-irħas, l-opinjoni tad-dipartiment tiegħek jew ta’ whoever, tkun li dan għandu jieħu tnejn, u t-tlieta l-oħra jingħataw lil ħaddieħor għax ma jkollux biżżejjed expertise, manpower jew equipment biex jagħmel il-handling tagħhom? Pero` f’każijiet bħal dawn imbagħad, il-kuntratturi l-oħrajn li jingħataw it-tenders jintalbu jbaxxu r-rati tagħhom daqs l-inqas offerent jew jingħataw it-tenders bir-rati li jkunu taw?  

  ONOR. JESMOND MUGLIETT:   Mr Chairman, imma dan x’għandu x’jaqsam mar-rappport li qed niddiskutu? (Interuzzjonijiet)

  THE CHAIRMAN:  M’hemmx cross debates.  Ministru, fis-seduta preċedenti kont tolleranti ħafna biex nagħti ċans għall-espressjoni ta’ opinjonijiet filwaqt li ħeġġiġt lil kulħadd biex jiffoka fuq dan.  Jekk nibda naqta’ ma nibda nħalli lil ħadd jikkumenta u jagħmel self justifications.  Jien ġbidt l-attenzjoni għar-rilevanza li dan għandu ma’ dan ir-rapport u nixtieq li nibqgħu fuq il-punti rilevanti.

  ONOR. CHARLES BUHAGIAR:  Ir-rilevanza ta’ dan kollu hija li meta inti jkollok tenders li jkunu stmati b’ċerti rati mbagħad tagħtihom b’rati differenti bilfors li jkollok cost overruns fuq l-estimated prices.  U jien qed nagħmel dawn id-domandi għax nifhem li jista’ jkun hemm każ fejn ikollok ħames kuntratturi u tixtieq taqsam ix-xogħol fuq ħamsa u tgħidilhom “isma, l-irħas wieħed huwa “dan”, jekk intom  tridu taħdmu daqs “dan” tridu tnaqqsu r-rati tagħkom”.  

  IS-SUR JOSEPH SPITERI:  Li nista’ ngħid hu li fejn kont involut jiena ma kellix każi bħal dawn.

  THE CHAIRMAN:  Il-Ministru. (Interuzzjonijiet)

  ONOR. JESMOND MUGLIETT:  Jien nixtieq nistaqsi lill-Awditur jekk din kenitx xi waħda mill-modi ta’ overruns li identifika hu hawnhekk, għax jekk ma kenitx allura m’għandhiex x’taqsam mar-rapport. (Interuzzjonijiet)

  THE CHAIRMAN:  Ministru, il-kumment tiegħek ġie sollevat.  Fis-seduta preċedenti tqanqlu ċerti punti li mhux neċċessarjament kienu relatati mar-rapport.  Naħseb li l-mistoqsija fl-aħħar mill-aħħar hija marbuta ma’ kumment li għamel is-Sur Spiteri fejn iġġustifika jagħti l-irħas offerta u tqanqal il-punt dwar x’jiġri jekk ikollok ħamsa bl-irħas offerta u tħoss li ma tistax tagħtihom lill-istess kuntrattur.  Il-mistoqsija li saret hija:  Il-kuntratturi l-oħra tagħtihom il-kuntratt bir-rati tagħhom jew bir-rata ta’ l-irħas waħda?  Din kienet il-mistoqsija.

  ONOR. JESMOND MUGLIETT:  Din hija mistoqsija ipotetika, kif iħobb jgħid il-Kap tiegħu, għall-fini ta’ dan ir-rapport.  (Interuzzjonijiet)

  THE CHAIRMAN:  M’hijiex ipotetika; hija punt ta’ liema kriterji qiegħed jadotta.  Naħseb li hija ġustifikata u d-Direttur tal-Kuntratti ma jidhirx li għandu xi diffikulta` biex jirrispondi.   

  IS-SUR JOSEPH SPITERI:  Jien qatt ma kelli każi bħal dawn.  Dik hija r-risposta tiegħi.  Jiena kelli każ ta’ ħames offerti - mhux riċentement - fejn kelli persuna li daħlet  l-orħos f’numru sostanzjali minnhom.  L-ewwel m’għamilt kien li bgħatt għalih u għedtlu li kien qiegħed l-orħos f’ħamsa jew erbgħa minnhom, għedtlu li ma kienx jiflaħ jagħmilhom u għedtlu wkoll li kont se nagħtih ċans jagħżel tnejn liema jrid hu.  Tajtu dawk it-tnejn u t-tlieta l-oħra spiċċajna ma tajnihomx.  Issa jekk qed nirriferu għal xi ħaġa oħra li ma kellix kontroll fuqha jien, allura ma nistax nitkellem fuqha.

  THE CHAIRMAN:  Il-Ministru Galea.

  ONOR. ĊENSU GALEA:  Xtaqt nagħmel domanda fuq l-istess ħaġa, pero` b’differenza pjuttost kbira.  Wieħed irid jiftakar li m’huwiex in-numru ta’ tenders li jgħodd għax inti jista’ ikollok 20 tender għal 20 triq żgħira madwar Malta li kollha flimkien ikollhom valur ta’ Lm100,000, imbagħad ikollok tender waħda li tiswa Lm2 miljuni jew Lm3 miljuni.  U allura mhux the number of tenders li kuntrattur partikolari qiegħed jiġi l-aħħar jew l-orħos fihom li huwa importanti - għalkemm jien nerġa’ niddikjara kif iddikjarajt miljun darba li jiena kontra s-sistema li l-orħos tenderer jieħu t-tender bilfors. Din hija pożizzjoni li jiena ddikjarajtha kemm-il darba, ġejt ikkritikat għaliex għedt hekk -  mhux min-naħa tas-Sur Spiteri ħalli ma ninftehimx ħażin - imma jiena nemmen li m’għandhiex tkun assumed li l-orħos tenderer se jieħu t-tender.  Pero` nerġa’ ngħid li huwa l-ammont ta’ flus ta’ xogħol li fil-fatt ikun qed isir li huwa rilevanti.

Wieħed irid iżomm quddiem għajnejh ukoll li aħna żgħar u kulħadd ikun jaf xi jkun għaddej minn kullimkien.  Jekk id-domanda li qed jagħmel l-Onor. Buhagiar hija marbuta ma’ xogħlijiet ta’ daqs kbir fejn kuntrattur partikolari fil-fatt ma ngħatax l-erba’ jew ħames tenders li ssottometta għalihom imma ħa tnejn minnhom u li bejniethom kienu jiswew Lm4 miljuni jew aktar, naħseb li fil-fatt kien sewwa li ma ngħatax il-tenders kollha.  Pero` anke hawnhekk wieħed irid ifakkar ukoll li dak iż-żmien kien għadu jeżisti r-roads group u kien hemm kuntrattur ieħor waħdu li ssottometta t-tender, u meta xi sena wara li kienet għalqet it-tender ġie biex jagħmel ir-renewal tal-bid bond, qalilna “Sur Gvern, jiena tlaqtkom, m’iniex iktar interessat li nġedded il-bid bond biex nagħmel ix-xogħol”. U allura d-dipartiment tal-kuntratti dak il-mument kellu għażla quddiemu; jew jagħti xi wħud minn dawk it-tenders lil kuntrattur wieħed partikolari, jew inkella jagħlaq il-proċess kollu at that stage.  Jien dejjem kien jingħad lili li l-kuntrattur li jkun issottometta l-offerta tiegħu għandu ċerti drittijiet legali -  li fil-fatt iffaċċjajna anke drabi oħra - u kien biss bi ftehim, li l-kuntrattur finalment ingħata żewġ tenders mill-erbgħa li teoretikament kellu dritt għalihom.

  THE CHAIRMAN:  Grazzi, naħseb li din l-ispjegazzjoni, bir-rispett kollu ma kellha x’taqsam xejn mar-rapport imma kienet spjegazzjoni ġustifikata fid-dawl ta’ l-istess rapport.  Inħeġġeġ lill-Membri sabiex jagħmlu mistoqsijiet speċifiċi, jekk jista’ jkun jagħmlu riferenza għall-paġna u l-paragrafu ħalli b’hekk inkunu iktar iffokati fuq dan ir-rapport.  

L-Onor. Arrigo.

  ONOR. ROBERT ARRIGO:  Mr Chairman, xien xtaqt nerġa’ lura lejn ir-rapport.  Is-Sur Zammit qalilna li t-table li hemm f’paġna 51 li fiha jissemmew żewġ kuntratti, fil-fatt kienet itwal.  Fir-rapport ta’ l-Awditur fejn hemm indikat li l-lista kienet itwal u issa jirriżultaw dawn biss?  Jew forsi fejn iċċekkjaw u sabu li l-affarijiet kienu sew m’huwiex fir-rapport?  Apparti minn hekk, fir-rapport jintuża ċertu Ingliż li għal-layman  bħala jista’ jiżvijjani kemm kemm. 

  THE CHAIRMAN:  Forsi jista’ jiċċara l-punt l-Awditur.

  IS-SUR JOSEPH G. GALEA:  Mr Chairman, li konna qed ngħidu aħna huwa li r-rapport kien f’idejhom għaliex aħna nistgħu nieħdu żball u nistgħu anke naqilbu l-figura u għalhekk biex inkunu qegħdin nuru aktar kunfidenza ma’ l-auditee tagħna, aħna nagħtuhom dak li sibna biex jekk kemm-il darba jkun hemm xi punti li ma nkunux rajnihom - bħalma hawn ħafna li ma konniex rajnihom imma bl-attenzjoni tagħhom rajnihom - u forsi oħrajn li rajnihom ħażin, jiġbdulna l-attenzjoni għalihom.  F’dan il-każ, mir-records li għandna ma jidhirlix li ġibdulna l-attenzjoni li l-istatement li hemm f’table 3 m’huwiex korrett.  Pero` subject  dejjem li jekk kemm-il darba hemm provi li nstabu wara, aħna nerġgħu nikkunsidrawhom.  

  THE CHAIRMAN:  Imma naħseb li dak li kien qed jistaqsi l-Onor. Arrigo kien fis-sens li s-Sur Zammit qal li għall-bidu l-lista kienet itwal imbagħad spiċċat bi tnejn.

  IS-SUR JOSEPH G. GALEA: Li assumejt li l-Onor. Arrigo qiegħed jalludi għalih kien meta aħna tajna dan ir-rapport bħala draft f’idejhom u min-naħa tagħhom  bagħtulna lista ta’ corrections, jew eye openers, li min-naħa tagħna aħna ħadnihom into consideration, pero` ma jirriżultax li dawk kienu suġġetti għal xi korrezzjoni min-naħa tagħhom.  Issa jekk fl-intervall hemm xi ħaġa li forsi anke dak iż-żmien jew huma jew aħna ma rajnihiex …… (Interruzzjonijiet)    Bil-peress taċ-Chairman forsi nerġa’ naċċenna għall-kwalita` ta’ xogħol li qed jagħti l-Uffiċċju tiegħi.   

Qabel ma nibdew dan ix-xogħol aħna nagħtu ittra lid-dipartiment through the permanent secretary biex ngħidulhom x’se nagħmlu.  Imbagħad issir konferenza bejnietna lkoll - li ħafna drabi nippresediha jien – jiġifieri l-atturi min-naħa ta’ l-Uffiċċju tiegħi u min ikun se jkun involut f’dan l-eżerċizzju min-naħa ta’ l-auditee.   Matul id-diskussjonijiet  - u diġa` għedna li fuq dan l-eżerċizzju domna madwar sena u nofs; bdejna fl-2002 u spiċċajna fl-2003 - kien hemm ħafna skontri bejnietna, nibagħtu l-findings  tagħna, huma jsibulna xi ħaġa oħra, aħna nerġgħu nsibu xi ħaġa oħra u qisna qed ninnegozzjawha, imma dejjem li fuq il-fatti kollox ikun agreed.   Issa forsi jista’ jiġri kif qal is-Sur Zammit, jiġifieri li jkun hemm lista li għal xi raġuni tkun tinkludi aktar ismijiet imbagħad jonqsu.  

  THE CHAIRMAN:  L-Onor. Mugliett.

  ONOR. JESMOND MUGLIETT:  Mr Chairman, ir-rapport jitkellem ħafna dwar overruns  u aħna nafu li fil-construction ħafna drabi l-overruns huma riżultat ta’ x’jidħol fil-planning tal-proġett.  Fil-fatt saru spjegazzjonijiet anke f’seduti preċedenti li d-direttorat u d-dipartiment għadda minn żmenijiet fejn kien undermanned  u anke fuq wara tar-rapport hemm diversi flow charts  ta’ kif għandhom ikunu l-proċessi adegwati biex ikollok dan il-planning,  pero` il-flow chart  tgħidlek biċċa mill-istorja, għaliex inti mbagħad mal-flow chart  għandek bżonn il-complement għall-budget li qiegħed jimmaniġġja d-Direttorat tat-Toroq.  Kien stabbilit x’complement  għandu jkollu biex ix-xogħol isir sew?  Għaliex  huwa inutli li tipprova timmaniġġja budget ta’ Lm5 miljun – u issa se jkollna Lm15 miljun - bi 15-il ruħ jew b’20 ruħ meta uffiċini simili suppost li jkollhom tant ħaddiema.  Jien naħseb li din hija waħda mill-affarijiet li għandna noħorġu għaliex naħseb li hawnhekk li qed nippruvaw nistabbilixxu hija governanza tajba.  

F’paġna 72 ir-rapport jitkellem dwar ir-road testing laboratory  li nxtara l-apparat għalih pero` għadu ma jitħaddimx.  Jien, bħala l-persuna li issa writ din ir-responsabbilta`, waħda mid-dilemma tiegħi hija - din fil-fatt diġa` qamet issue f’entita` oħra li huwa l-pulizija fil-każ tal-forensika – fejn għandu jkun dan il-laboratorju.  Skond l-Awditur, fejn għandu jkun sitwat?  Hawnhekk?  Jew x’imkien iktar indipendenti?  Qed nagħmel anoloġija mal-forensika għaliex il-laboratorju jittestja biex jiġġudika l-kuntrattur u allura ħafna drabi kważi jkun ikkunsidrat bħala referee.
  THE CHAIRMAN:  Tista’, jekk jogħġbok, tispjega fiex jikkonsisti dan il-laboratorju tat-toroq?

  ONOR. JESMOND MUGLIETT:  Il-laboratorju jagħmel it-testijiet tax-xogħlijiet bħal, per eżempju, compaction tests, skid resistance tests u oħrajn.  Għal kull  fattur li jidħol fit-triq għandek eżamijiet differenti; anke għaż-żebgħa tat-toroq hemm testijiet speċfiċi.  It-toroq jiġu assessed immedjatament kif isir ix-xogħol u anke waqt li jkun qed isir ix-xogħol.  (Interruzzjonijiet)  Jista’ ikun f’idejn il-kuntrattur, jista’ ikun f’idejn ir-roads  u jista’ ikun f’idejn xi ħadd indipendenti.  

  THE CHAIRMAN:  L-Onor. Buhagiar.

  ONOR. CHARLES BUHAGIAR:  Xtaqt inżid xi ħaġa ma’ dak li qed jgħid il-Ministru Mugliett fuq il-laboratorju fi ħdan id-dipartiment tat-toroq.  Bħalma qal tajjeb huwa, inxtara l-apparat ħafna xhur ilu, pero` il-laboratorju għadu mhux qed jitħaddem u d-domanda naħseb li hija pertinenti fis-sens li hu qed jistaqsi min għandu jagħmel it-testing.  Għandu jkun indipendenti? Għandu jkun id-direttorat li jittestja?  Għandu jkun il-kuntrattur?  Jien, il-problema naraha mod ieħor, fis-sens li nistaqsi min bħalissa qiegħed jittestja.  Jiġifieri bħalissa, il-kuntratturi min qiegħed jittestjalhom ix-xogħol ladarba d-dipartiment jew id-direttorat m’għandux il-laboratorju tiegħu?   Nistaqsi lill-Perit Lino Zammit: Dan ix-xogħol qiegħed jiġi ittestjat fin-national standards laboratories?  

  IL-PERIT LINO ZAMMMIT: Le, in-national standards laboratories  m’għandhomx l-attrezzaturi li għandna aħna.  Aħna għandna l-iktar laboratorju  attrezzat li jista’ ikollok għax-xogħol tat-toroq.   Id-diffikulta` tagħna hija biex insibu nies ħalli jimmanjawh u fil-fatt kultant ikunu ċerti periti li jagħmlu t-testijiet; litteralment jużaw l-apparat huma biex jagħmlu xi testijiet.  Il-proċess li dejjem adottajna minħabba din il-lakuna kien li aħna nesiġu li l-kuntratturi jagħmlu t-testijiet  huma, allura jmorru jagħmlu t-testijiet f’laboratorji ta’ diversi kumpanniji - għaliex hemm oħrajn li mhumiex attezzati - u kull ċertifikat u kull pagament li nkunu qegħdin noħorġu jkun akkumpanjat bit-testijiet.  It-testijiet isiru u jiġu għandna biex nivvalutaw ir-riżultat, jiġifieri biex naraw ir-riżultat huwiex riflessjoni ta’ prodott u ta’ xogħol tajjeb u ta’ proċeduri tajbin li ġew adottati.  

Waħda mill-affarijiet li daħħalna bis-saħħa tal-konsulenti Ġermaniżi minn mindu ilhom magħna hija li nagħmlu mixed design certificates; il-kuntrattur jipprepara l-asfalt u aħna nagħtuh ċertifikat biex juża dik it-taħlita u mhux jerġa’ jagħmel taħlita oħra.  U kultant ikollna problemi għax it-taħlita li tintuża mbagħad terġa’ ma tkunx dik, imma on the whole  hija l-expertise ġod-dipartiment li tkun qiegħda tinterpreta t-testijiet li jkunu qegħdin jissottomettu l-kuntratturi.   

Fejn jidħol audit testing allura jkollna bżonn nagħmlu testijiet oħra.  Konna qbadna sistema li nieħdu ċerti kampjuni u mingħajr ma ngħidu lil “dak” u lill-“ieħor” minn fejn ħadnihom u x’għamilna, indawruhom bejniethom.  Mela nieħdu  sample mingħand it-“tali”, nirreġistrawh u kollox u jkun għandna u aħna nagħtuh laboratorju ta’ ħaddieħor biex isir testing fuqu.  L-idea hija biex aħna kemm jista’ ikun ikollna control testing bejn dak li nirċievu u dak li jkun sar. Ġieli wkoll ikun hemm sitwazzjonijiet fejn it-testijiet ikunu jidhru li huma tajbin imma meta ssir  visual inspection ikun jidher li hemm xi ħaġa ħażina u fil-fatt ġieli sibna li jkun hemm ċajt.  Darba minnhom saħansitra sibna lead pallets fit-taħlita tat-tarmak li kienu tawna biex tkun iktar tqila meta tintiżen.  

  THE CHAIRMAN:  Pero` meta l-perit jiċċertifika x-xogħol u jagħmel rapport, ma jkunx qed jassumi responsabbilta` professjonali għalih?  

  IL-PERIT LINO ZAMMIT: Aħna, bħala professjonisti f’dan il-kamp, dejjem irridu nsostnu li mhux għax il-perit jgħid li huwa tajjeb allura neċessarjament ikun tajjeb.  Il-perit irid jgħid li huwa tajjeb wara li jkun assigura ruħu, ivverifika t-testijiet tax-xogħol li għandu quddiemu u l-mod kif imxew l-affarijiet, u huwa abbażi ta’ l-interpretazzjoni li jagħti hu lil dawk ir-riżultati li jista’ jgħid li huwa tajjeb.  Jiġifieri m’għadux dak iż-żmien li xi ħadd imur hemmhekk u jgħid li kollox sew u kollox tajjeb.  Il-perit jiġi ppreżentat  bit-testijiet li jkunu saru, ir-riżultati jkunu nterpretati biex wieħed jassessjahom u jara jekk humiex konformi mal-prodott u ma’ l-ispecification li wieħed ried u kien qiegħed jikkontrattja, imbagħad hemm ikun jista’ jgħid li huwa sodisfatt biex isir il-ħlas.  

  THE CHAIRMAN:  Imma jekk jagħti rapport ħażin, fis-sens li jagħmel rapport fejn jgħid li huwa tajjeb u effettivament ikun imbagħbas, x’jiġri?

  IL-PERIT LINO ZAMMIT:  Le, ma naħsibx li jkollna każi fejn il-perit ikun qed jgħidilna li hu ħażin. Ejjew nieħdu perit ta’ kuntrattur li jissottomettilna t-testijiet.  Il-perit  at that stage is acting in good faith  għaliex  huwa qed jimxi fuq it-testijiet li għandu quddiemu.  Meta tagħmel visual inspection  fil-post u ssib tarmak miftuħ u tirrealizza li ma jistax ikun li t-test ikun jirrifletti dak, huwa hemmhekk imbagħad fejn jidħol ….

  ONOR. ĊENSU GALEA:  Skużani, Mr Chairman, li se ninterrvjeni.  L-ewwelnett tajjeb li wieħed jgħid li hemm varjeta` differenti ta’ tests - l-Onor. Buhagiar jista’ jikkonferma dan.   Jekk se nitkellmu fuq compaction  test,  dan jista’ jsir dakinhar li qed isir ix-xogħol, filwaqt li skid resistance test  jista’ jsir dakinhar li jispiċċa x-xogħol u jrid isir ukoll wara ħalli dak li jkun jara jekk il-materjal li ntuża fil-fatt baqax jirreżisti.  (Interruzzjonijiet)  Imma tajjeb li wieħed jagħraf li there is a variety of tests.  Għal dak li jirrigwarda compaction, jekk jintlaħaq ċerti grades ta’ compaction tal-materjal, sakemm ma jiġix xi ilma u jifqa’ kullimkien, fil-prattika dak it-test suppost jibqa’ jirriżulta li huwa l-istess wieħed, anzi fit-teorija suppost li jsir iktar b’saħħtu.  Fil-każ ta’ skid resistance,  ikollok riżultat  fil-bidu imma mbagħad trid tara kif mar wara sitt xhur u wara sena.    

  IS-SUR JOSEPH G. GALEA: Mr Chairman, biex nirrispondi għad-domanda li għamilli l-Ministru Mugliett aktar qabel ngħid li aktar ma t-testing ikun indipendenti, aktar kulħadd ikollu moħħu mistrieħ.  Jekk jien, bħala Awditur, nirċievi mill-istess azjenda, jista’ jkun hemm każi fejn nistaqsi jekk hemmx testing ieħor.  Li l-istess azjenda tagħmel testing fuq xi ħaġa li qed tagħmel parti oħra mill-istess azjenda, forsi joħloq conflict of interest.  Naħseb li idealment it-testing għandu jsir minn xi ħadd kompletament indipendenti.  Ma nidħolx pero` fil-kwestjoni ta’ min jagħmlu; jekk jagħmluhx il-pulizija jew in-national standards laboratories.  Naħseb li l-aħjar li jkun kompletament indipendenti.  

  ONOR. JESMOND MUGLIETT:  Tal-forensika semmejtha biss bħala eżempju, pero` xtaqt li l-Awditur jirrispondini għall-ewwel parti tad-domanda tiegħi u ċioe` regarding the design process u l-complement.  Huwa sodisfatt li d-Direttorat tat-Toroq huwa attrezzat biex jagħmel contract management li llum huwa afdat lilu bil-budget?  

  IS-SUR JOSEPH G. GALEA:  Milli rajna hawnhekk, naħseb li kieku kellu nies biżżejjed kien jiddedikahom biex jgħinuh fil-management tal-kuntratti li kellu.  Matul l-eżerċizzju li għamilna deher nuqqas gravi - kif naraw fir-rapporti tagħna wieħed wara l-ieħor - …  Naħseb li kieku kellu nies apposta mħarrġa – fil-fatt sememjna li ppruvaw idaħħlu imma sabux bil-kompetenzi u għedna wkoll li l-universita` qed tagħmel courses eċċ - ir-riżultati kienu jkunu aħjar fil-management ta’ l-istess kuntratti.  

  THE CHAIRMAN:  L-Onor. Buhagiar. 

  ONOR. CHARLES BUHAGIAR:  Mr Chairman, xtaqt inkompli ngħid xi ħaġa fuq il-laboratorju.  Il-verita` hi li minkejja li ntnefqu dawk il-mijiet ta’ eluf ta’ liri biex jinxtara l-apparat tal-laboratorju għad-Dipartiment tat-Toroq, dan mhux qed jintuża u bħalissa safejn naf jien it-testijiet qegħdin isiru kollha fil-laboratorju tal-kuntratturi.  Din naqbel ma’ l-Awditur f’dak li għadu kif qal issa li meta l-kuntratturi stess jittestjaw ix-xogħlijiet jista’ ikun hemm conflict of interest.  Imma l-iktar ħaġa li tinkwetani hija li l-laboratorju tat-toroq li għandna - u naħseb mhux tat-toroq biss imma ħafna oħrajn ukoll  - m’huwiex akkreditat.  Kultant żmien il-laboratorji jrid isirilhom ċertu testing biex jagħtuhom accreditation, pero` jidhirli li f’Malta m’għandna l-ebda laboratorju li huwa accredited.  Kieku xi ħadd kellu jieħu lid-Direttorat tat-Toroq il-qorti fuq riżultat ta’ test naħseb li hemm ċans li jirbaħlu għax iġibha li l-equipment mhux kalibrat tajjeb, eċċ.  Din il-problema hija ikbar milli tinstema’ jew tidher għax il-problema li ma jkollokx laboratorju qed jiffunzjona minkejja li għandek l-equipment hija problema u problema serja, imma hija problema ħafna iktar gravi – aktar u aktar meta se nidħlu għal proġetti ta’ miljuni kbar ta’ liri f’xogħlijiet ta’ toroq – li m’għandniex laboratorji li huma akkreditati biex jittestjaw ix-xogħol li jsir fit-toroq.  Għalhekk naħseb li hemm bżonn issir xi ħaġa   - din qed ngħidha l-iktar biex forsi wieħed jieħu ħsiebha - kemm jista’ jkun malajr ħalli jkollna sistema ta’ ttestjar li apparti li tkun kemm jista’ jkun accurate u aċċettata skond normi internazzjonali u llum anke skond normi ta’ l-EU, tkun ukoll indipendenti.  F’Malta sal-lum m’għandniex dan u din is-sitwazzjoni qed toħloq lakuna kbira il-mod kif naħdmu.  

  THE CHAIRMAN:  Il-Ministru Galea.

  ONOR. ĊENSU GALEA:  Fuq l-aħħar punt li semma l-Onor. Buhagiar irrid ngħid li bħalissa l-Malta Standards Authority, li issa taqa’ taħt il-kappell il-ġdid tiegħi, qed tara kif ikun hawn accreditation ta’ varjeta` ta’ means testing and measurements fil-pajjiż u l-probabbilta` kbira hija li f’xi żmien fil-futur tieħu over, jew tkun hi l-aġenzija li tagħmel dan it-tip ta’ testijiet.  Dan għedtu biex niċċara dan il-punt partikolari.  

Li xtaqt imbagħad nistaqsi lill-Awditur huwa dwar l-insistenza li saret fuq żewġ punti f’dan ir-rapport, wieħed minnhom marbut mal-personnel.  L-Uffiċċju ta’ l-Awditur, kemm huwa aware mill-fatt li għal perijodu ta’ żmien - sentejn jew tliet snin - id-Direttorat tat-Toroq kien wasal biex ingaġġa mis-settur tal-privat numru ta’ periti b’kuntratt proprju biex jindirizza din id-diffikulta` li kellu?  Jien għandi l-opinjoni tiegħi dwar kemm ħadmet jew ma ħadmitx dik is-sistema ta’ ingaġġ ta’ periti mis-settur privat, pero` ma nafx jekk l-Uffiċċju ta’ l-Awditur daħalx fl-evalwazzjoni ta’ x’kien ir-riżultat ta’ dak l-ingaġġ ta’ periti mis-settur privat. 

Parentesi li xtaqt nagħmel hawnhekk – preżenti hawn numru ta’ periti u ħadd minna m’għandna għalfejn nieħdu għalina – hija li rridu niftakru li f’dan il-pajjiż l-ewwel grupp ta’ periti bi kwalifika preċiża fuq ir-road construction f’Malta - hemm xi periti li fil-passat għamlu affarijiet pero` kienu relattivament żgħar ħdejn ir-requirements tal-lum – u li fil-fatt se jkollhom il-Masters Degree, se jikkwalifikaw din is-sena jew is-sena d-dieħla.  Dan huwa nuqqas li bilfors irrifletta ruħu matul is-snin kollha li għaddew.  Il-punt l-ieħor li xtaqt inqajjem huwa dwar il-value for money.  

Diġa` semmejt dan il-punt l-aħħar darba imma nixtieq li nidħlu f’iktar dettall dwaru.  Mr Chairman, ma nafx jekk nistax nagħmel id-domanda issa jew jekk aħniex se naġġornaw u f’dak il-każ nagħmilha darb’oħra.  

  THE CHAIRMAN:  Naħseb li issa dħalna fl-istadju tar-rakkmandazzjonijiet u forsi kien hemm xi punti oħra li joħorġu minn dan ir-rapport li jridu jiġu diskussi. Il-kwestjoni tal-value for money naħseb jenħtiġilha diskussjoni ad hoc fuqha …

  ONOR. ĊENSU GALEA:  Pjuttost fit-tul għax għandi concept differenti minn dak li hawn hawnhekk.

  THE CHAIRMAN: Dik imbagħad hija xi ħaġa li niddiskutuha u jkun hemm ir-rakkmandazzjonijiet min-naħa ta’ dan il-Kumitat.  

  ONOR. ĊENSU GALEA:  Mr Chairman, id-domanda dwar tal-personnel iweġibha issa?  

  THE CHAIRMAN:  Is-Sur Galea.

  IS-SUR JOSEPH G. GALEA:  Għamilt riferenza u  nerġa’ nagħmel riferenza.  Semmejna li l-ewwel nies …

  ONOR. ĊENSU GALEA:  Mis-settur privat qed nistaqsi jien.

  THE CHAIRMAN:  Dwar l-outsourcing qed jistaqsi, Sur Galea.
  IS-SUR JOSEPH G. GALEA:   Nerġa’ nirrepeti x’kien l-iskop ta’ dan l-eżerċizzju.  F’dan l-eżerċizzju ma konniex qegħdin nidħlu fil-kunċett ta’ min daħal minn barra jew minn ġewwa, imma konna qegħdin naraw x’sar u ma sarx.  U fl-opinjoni tagħna, kif jissemma fil-konklużjonijiet u r-rakkmandazzjonijiet - u għalhekk qed ngħid li l-eżerċizzju ta’ dan il-Kumitat, ma nafx kif naqbad ngħidha …

  ONOR. ĊENSU GALEA:  Sur Galea, differenza waħda hemm li hija li wħud minnhom ġew ingaġġati fuq il-proġetti li għandna under evaluation fir-rapport.  

  IS-SUR JOSEPH G. GALEA:  L-eżami li għamilna kien fuq dawk il-11 u għedna kif ħadna lilhom, għaliex ħadna lilhom u b’liema kompetenza għażilna lilhom; ma qbadniex u ħadna l-ewwel 11 li kien hemm, imma kellna …

  ONOR. ĊENSU GLAEA:  Sur Galea, naħseb li m’aħniex niftehmu. Uħud mill-kuntratti li għandna under evaluation, jekk m’iniex sejjer żball kellhom magħhom xi periti minn dawk li ġew ingaġġati mis-settur privat u allura naħseb li b’xi mod ikun tajjeb li nagħmlu evalwazzjoni ta’ jekk l-ingaġġ kellux impatt pożittiv jew le.  

  IS-SUR JOSEPH G. GALEA:  Bil-permess taċ-Chairman, Ministru nirreferik għal paġna 43 tar-rapport paragrafu 4.13 (i) fejn hemm imniżżel hekk:  "Frequent and improper handovers from one project manager to another (that is, between architects and foremen employed by the RD, as well as with external architects engaged by the RD to manage the works) led to a high level of incidence of uncoordinated or discontinued efforts in the management of the contracts”.” Jiġifieri naħseb li ħadniha in konsiderazzjoni.  

  ONOR. ĊENSU GALEA:  Mr Chairman, Sur Awditur, jiddispjaċini, pero` ir-riferenza li hemm f’paġna 43 m’hijiex evalwazzjoni ta’ l-impatt tal-periti.  Il-frequent change fil-management ħafna drabi rriżulta għax kien hemm nies li sparixxew mid-dipartiment u marru f’dipartimenti oħra!

  THE CHAIRMAN:  Onor. Galea, ħalli nagħlqu fuq dan il-punt.  Jien naħseb li l-mistoqsija tiegħek kienet jekk l-outsourcing li sar tal-periti privati kienx effettiv jew le, jiġifieri kienx pass pożittiv jew le.  

  ONOR. ĊENSU GALEA:  Iva, dik hija d-domanda.

  THE CHAIRMAN:  Jirrispondi l-Awditur.

  IS-SUR JOSEPH G. GALEA:  Fil-costings ta’ dawn il-11-il kuntratt  ma rriżultax li kien pass pożittiv.

  ONOR. ĊENSU GALEA:  M’hijiex problema; l-importanti li għandna tweġiba.

  THE CHAIRMAN:  Imma xorta kienet deċiżjoni li għażilha amminsitrattivament id-dipartiment konċernat.  

  IS-SUR JOSEPH G. GALEA:  Aħna wrejna li d-dipartiment għamel dak li seta’ taħt iċ-ċirkostanzi  li kellu.  

  THE CHAIRMAN:  Naqtgħu l-cross debates.  Mela ħalli issa niġu għad-data fejn kulħadd ikun preżenti.  Fit-2 ta’ Ġunju għandna l-Kumitat tal-Verifika fis-7:00 p.m. u allura nistgħu nibdew il-PAC wara li jispiċċa l-Kumitat tal-Verifika - ma narax li se jdum iktar minn siegħa -  imma jekk nibdew fit-8:00 p.m. allura nkunu rridu nibqgħu wara d-9:00 p.m.  It-Tnejn ta’ wara imbagħad jiġi s-Sette Giugno.  Jekk forsi nagħmlu laqgħa fl-14 ta’ Ġunju li jkun it-Tnejn u oħra fis-16 ta’ Ġunju li jkun l-Erbgħa, neħilsuh dan ir-rapport. (Interruzzjonijiet)  Mela nagħmlu laqgħa waħda.  Kulmin se jkun preżenti se jkun hawn f’din id-data?  Neħodha li iva u għalhekk naġġorna l-Kumitat għal nhar l-Erbgħa, 16 ta’ Ġunju fis-7:00 p.m. u jekk ikun hemm bżonn, dakinhar intawlu ftit ħalli nagħlqu dan ir-rapport.  Nirringrazzjakom.

Fit-8:45p.m. il-Kumitat aġġorna. 

